
Кыргыз элинин улуттук мамлекетинин 
түзүлүшүнө жана саясый-укуктук башкаруу-
сунун түрүнүн – Конституциясынын калып-
танышына коомдук түзүлүштүн негиздерин 
өркүндөткөн, адам затынын теңдиги, жалпы 
эркиндиги, акыйкаттуулук идеаларын өзү 
менен кошо алып жүргөн  бир катар ири 
социалдык-саясый окуялар омоктуу кызмат 
кылды. Анткени кыргыздар кылымдар бою 
өздөрүнүн көз каранды эместигин коргоп, 
сактап келишкен. Жада калса падышачылык 
Россияга кошулган мезгилде да кыргыздар 
империянын карамагында, башкаруусунда 
туруп империялык мамлекеттин жашашы-

нын баардык шарттарына, сыноолоруна ту-
руштук бере алышты. 

Конституция идеясы цивилизациялардын 
таңы атып келе жатканда эле антика доорунда 
жаралган жана ал мамлекеттин ишине, анын 
башкаруу органдарына тиешеси бар коомдук 
укук катары өнүккөн. Орто кылым конституци-
янын эволюциялык жол менен өнүгүүсүн жай-
латып койгон, бирок аны токтото алган эмес. 
Буржуазиялык революциялардын доорундагы 
күрөштөрдүн натыйжасында, өзүнүн мазмуну 
боюнча конституционализм түшүнүгүнө  жа-
кын келген алгачкы жазуу жүзүндөгү консти-
туция жаралган.  

Кыргызстандын элдеринин тагдыры Рос-
сиянын тарыхы менен чырмалышып байла-
нышкан. Кыргызстан Россияга  кошулгандан 
кийин анын баардык экономикалык, саясый, 
социалдык жана укуктук жашоо-турмушу  
Россия империясына тикеден тике көз каранды 
болгон. Ошондуктан Россияда болуп жаткан 
өзгөрүүлөрдүн баардыгы Кыргызстанда да 
болуп, анын абалына таасирин тийгизген. 
Россияда жаралган конституциялык идеялар  
Кыргызстанга да таркаган. Мына ушул өңүттөн 
алып караганда ушул иликтенип жаткан масе-
лени толук ачып берүү үчүн бул өлкөдө консти-
туциялык идеялардын жаралышын, таркашын 
окуп-үйрөнүү, изилдөө чоң мааниге ээ.

 Конституциялык идеялардын өнүгүшүнүн 
тарыхында белгилүү болгон конституция-
лык идеялар жана конституционализмдин 
негизги принциптери (булагы, бийлик-
тин эгемендүүлүгу, коомдук мамлекеттик 
түзүлүштүн түзүмү, ар кандай коомдук 
күчтөрдүн ортосундагы келишүүнун натыйжа-
сында мамлекеттик бийликти чектөө, бийликти 
бөлүштүрүү, адамдын жана жарандын укукта-
ры, эркиндиктери ж.б.) ар кандай өлкөлөрдө ар 
кандай даражаларда, үстүртөн пайда болуп, 
анан бара-бара алар өнүктүрүлүп, ар улутка 
конкреттүү таандык болгон түргө кийин кел-
тирилген. Эгерде батыш европалык консти-
туционализмдин түп-тамыры грек-римдик 
дүйнөнүн мезгилинен бери өнүгүп келсе, Рос-
сияда конституциялык идеялардын жана кон-
ституционализмдин калыптануу тарыхынын 
өзүнчө өзгөчөлүктөрү бар. Ушул өлкөнүн акыл-
ой байлыгынын чөйрөсүндө теория жүзүндөгү 
издөөлөр жүргүзүлүп, укуктук агымдардын 
ар түрдүүлүгү бар экендигинен улам өзүнчө 
улуттук түрдүн институттарын түзүүнүн 
көп кырдуу өбөлгөлөрү аныкталып, көптөгөн 
конституциялык идеялар менен принциптер 
өнүктүрүлө баштаган. 

Жеке бийлөөчүлүктү чектөө, өкүлчүлүктүү 
башкарууну киргизүү, калайык-калкка саясый 
укукту жана эркиндикти берүү, бийлик орган-
дарынын, башкаруунун жана соттун иштерин-
де мыйзамдуулукту сактоо сыяктуу конститу-
ционализмдин идеялары Россияда ачык-айкын 
байкала баштаган. Бир тараптан мамлекеттик 
чөйрөдөгү адамдардын, экинчи тараптан дво-

ряндардын, кийинчерээк буржуазиялык интел-
лигенциянын бул идеяларды алып жүрүүчүлөр 
катары чыгышы, россиялык конституциянын 
өнүгүшүнүн өзгөчөлүгүнө айланды. 

Конституционализмдин теориясы менен 
тажрыйбасынын түзүлүшүнө мурдагылар, 
анын ичинде мамлекет жана укук жөнүндө 
антикалык түшүнүктөр таасирлерин тийгиз-
ген. Албетте бул жерде укуктук мамлекеттин, 
бийликтердин бөлүштүрүлүшү ж.б. сыяктуу 
конституционализмдин элементтеринин антика 
дүйнөсүндөгү мамлекеттик-укуктук тажрыйба-
да болушу жөнүндө сөз кылынып жаткан жок. 
Антика доорунда да, орто кылымдардын учу-
рунда да конституционализм жөнүндө, жада 
калса негизги мыйзам катары конституция 
тууралуу түшүнүктөр таптакыр белгисиз болчу. 
Ошого карабастан антика дүйнөсү негизинен 
укуктук чөйрөлөрдү жана саясый мамилелерди 
түзүү түрүндө конституционализмдин теори-
ясына жана тажрыйбасына өз таасирин тий-
гизген. Жашоо-турмуштагы мыйзамдын орду 
жана ролу, мамлекеттик түзүлүштү мыйзамдык 
тартипке салуунун керектиги, жарандардын 
укуктарын жана эркиндиктерин мыйзамда-
штыруу, укук менен мамлекеттин өз ара байла-
нышы, мыйзамдуулуктун мааниси антикалык 
саясаттын теориясы менен тажрыйбасында 
борбордук орунду ээлеп турган.

Адамдардын жашоо-турмушун акыйкат-
туулук менен куруу идеясы Гомэрдин жана 
Гесиоддун поэмаларынын мазмундарында 
олуттуу орунду ээлеп турат. Жашоо турмушта 
мыйзамдардын үстөмдүк кылышынын мааниси 
өтө жогору экендиги Байыркы Грецияда баса 
белгиленген. Солондун (биздин эрага чейинки 
594-жылдагы) реформасында конституциялык 
мүнөз бар, анткени ошол учурдагы мамлекет-
тик түзүлүштү аша чаппаган демократиянын 
духунда кайра курууга анын реформасы ба-
гытталган. Аристотелдин берген баасы боюнча 
алсак, “мыйзамдарды чыгаруу, аны менен гана 
жашоо керек” - деген  Солондун реформасынан 
тартып демократия башталган.  “Мыйзамдын 
бийлигинин” жардамы менен жүргүзгөн өзүнүн 
реформаларында Солон бүгүнкү күндө өтө 
маанилүү болуп жаткан конституционализмди 
өнүктүрүү, ачык, мыйзамдуу жолдор менен 
социалдык-экономикалык кайра түзүүлөргө 

мүмкүндүк берүү жана аны туура деп табуу 
идеясын көтөрүп чыккан. 

Мамлекеттик-укуктук идеялар Сократ, Пла-
тон, Аристотель, Полибий сыяктуу байыркы 
гректик ойчулдардын чыгармачылыктарынан 
орчундуу бөлүгүн ээлеп турган. Мамлекетте-
ги мыйзамдуулукка чон маани берүү менен 
Платон өзүнүн “Мыйзамдар” деген эмгегинде 
минтип жазат: “Мыйзам эч кандай күчкө ээ 
болбогон жана кимдир бирөөнүн бийлигинин 
баш ийүүсүндө болгон мамлекеттердин жа-
кында кыйрап жок болорун мен көрүп турам”. 
“Магистраттар үчүн эле алардын бийлигинин 
чегин белгилебестен, жарандар үчүн да алар-
дын баш ийүүсүнүн чегин” - белгилөө керек 
деп эсептеген ал. Бирок коомдук укук кеңири 
өнүгө алган эмес жана анын тарыхый келечеги 
жок да болчу. Укуктук өтө маанилүү принципти 
Цицерон минтип аныктаган: “Мыйзам күчүнүн 
таасирине баардыгы түшүшү керек”.

Укуктун андан кийин баардык жактан 
өнүгушүнө римдик жеке укук маанилүү таа-
сирин тийгизген. Антика окумуштууларынын 
социалдык-саясый жактан чектелгендигине ка-
рабастан байыркы гректик жана байыркы рим-
дик ойчулдардын мамлекеттик-укуктук кубу-
луштарды таанып билүүнүн тарыхына кошкон 
салымдары баа жеткис. Демократиялык идея-
лар жана конституционализмдин негизги при-
нциптери (булагы, бийликтин эгемендүүлүгу, 
коомдук мамлекеттик түзүлүштүн түзүмү, 
ар кандай коомдук күчтөрдүн ортосундагы 
келишүүнүн натыйжасында мамлекеттик бий-
ликти чектөө, бийликти бөлүштүрүү, адамдын 
жана жарандын укуктары, эркиндиктери ж.б.) 
ар кандай өлкөлөрдө ар кандай даражаларда, 
үстүртөн пайда болуп, анан бара-бара алар 
өнүктүрүлүп, ар улутка конкреттүү таандык 
болгон түргө кийин келтирилген. 

Эгерде батыш европалык конституциона-
лизмдин түп-тамыры грек-рим дүйнөсүнүн 
мезгилинен бери карай келе турган болсо, 
Кыргызстандын тарыхында конституциялык 
идеялардын, конституционализмдин жара-
лышынын өзгөчөлүктөрү бар. Анткени биздин 
өлкөбүздүн акыл-эс чөйрөсүндөгү ойчулдар-
дын теориялык изденүүлөрүнүн натыйжасында 
демократиялык идеялар жана конституциялык 
принциптер өнүккөн, ар түрдүү укуктук агым-

дар бар болгондуктан көп өбөлгөлөр аныкта-
лып, ошонун негизинде өзгөчөлүгү бар улуттук 
институттар түзүлгөн.

Демократиялык идеялардын Кыргызстанда 
өнүгүшү ички экономикалык, тарыхый, укук-
тук өбөлгө шарттар менен чиеленип байланыш-
кан. Мамлекеттик-укуктук тажрыйбалардын 
өнүгүшүнөн, башка өлкөлөрдүн тажрыйба-
ларын колдонуудан, саясый күрөштөрдүн 
таасиринен, реформаларды жасоонун зарыл-
дыгынан, туруктуулукту камсыз кылуу үчүн 
саясый системаны заманбап кылып кайра 
түзүүнүн зарылдыгынан улам демократиялык 
идеялар, конституционализм келип чыккан. Са-
ясый, укуктук, адеп-ахлактык, диндик, коомдук 
баардык негизги маселелерди, ойлорду ишке 
ашыра турган демократиялык идеялардын 
генезиси Кыргызстандын турмушунда Х1Х 
кылымдан тартып башталат. Ушул кылымдын 
Заманчы  деп аталган акындары, демократ 
акындар демократиялык идеяларды көтөрүп 
чыгышып, элдин аң сезимин ойготкон. Алар-
дын баардыгы тең конституциялык (демок-
ратиялык) башкаруууну, мыйзам алдындагы 
бирдей теңдикти, жеке адамдын эркиндигин, 
сөз эркиндигин жакташкан, ага жетүү үчүн 
күрөш жүргүзүшкөн.

Эркиндик, теңдик, акыйкаттык сыяктуу эл-
дик табигый укуктар жөнүндө идеялар өзүнүн 
маңызы боюнча өтө  прогрессивдүү болчу. Ант-
кени Х1Х кылымдын аягында жана ХХ кылым-
дын башында, Октябрь революциясына чейин 
кыргыздар эки илтиктүү эзүүгө: бир тараптан 
Кокон хандыгынын бейбаштыгына, экинчи 
тараптан падышалык Россиянын колониялык 
саясатынын эзүүсүнө туш болгон. 

Мына ушундай оорчулукта, элдин бели 
майышып турган учурда “Аскердик-тыл жу-
муштарына түпкү калктын эркектерин чакы-
руу жөнүндө” падышанын жарлыгы чыгып, 
нааразычылыкты ого бетер күчөткөн. Улуттук 
аң сезими өскөн эл жаалданып каршылык 
көрсөтүүгө өткөн. Ошондон улам 1916-жылы 
кыргыздардын улуттук боштондук кыймы-
лы дүрт этип от алган. Кийин ал социалдык 
кыймылга айланган, анын кыймылдаткыч 
чок ордонун “заманчылар”, “демократтар”, 
прогрессивдүү ойчулдар деп аталган акындар 
түзгөн. Алар прогрессивдүү идеялардын жа-

ралышына жана ошолордун саясый укуктук 
түрдө иш жүзүнө ашырылышына зор таасирле-
рин тийгизишкен. ХIХ кылымдын ортосундагы 
жана ХХ кылымдын башындагы акындардын 
чыгармачылыгында, ошол кезде консерватив-
дик, реакциячыл деп эсептелген, өзүнчө агым 
пайда болгон. Аны биз “заманчылар” деп атап 
жүрөбүз. Бул багыттын өкүлдөрүнүн чыгарма-
ларынын башкы темасы “заман” болгондуктан 
алар “заманчылар” деп аталып калышкан. 
Калыгул  Бай уулу, Арстанбек Буйлаш уулу, 
Молдо Кылыч Шамырканов чыгаан “заманчы” 
акындар болуп саналат.

Адеп-ахлакка, этикага тиешелүү суро-
олорго, маселелерге заманчы-акындар так 
жоопторду беришкен. Бул акындар феодалдык 
төбөлдөрдүн кызыкчылыктарын чагылдырып 
көрсөтүп, Россиянын курамына өз ыктыяры 
менен кошулууга карата болгон кыргыз элинин 
умтулуусун айыптаган, калкты чыгыш элдери-
нин – Кашгардагы, Түркиядагы бийликтердин 
башкаруусундай башкарууга өтүү керектигин 
айтышкан, үндөшкөн. Кыргыздардын турму-
шуна кирип жаткан өзгөрүүлөрдү алар жарык 
дүйнөнүн кыйроосунун жакындап калышы 
(акыр заман, тар заман, зар заман) катары  
мүнөздөшкөн, ошол эле учурда патриархал-
дык-феодалдык түзүлүштү көөнөрбөс, эң акый-
кат доор катары даңазалашкан. Алар кыргыз 
коомунун турмушунда социалдык карама кар-
шылыктардын күчөп бараткандыгын таасын 
көрүшкөн, бирок ислам дининин жоболорун 
ыйык тутпоо, кылымдардан бери келе жаткан 
салт-санаалардын, адаттардын бузула башташы 
ошол карама каршылыктардын башкы себеби 
деп түшүндүрүшкөн. Көнүмүшкө айланган 
турмуш адаттарынын кыйрай башташын, адеп-
ахлактык эрежелердин сакталбай баратышын 
заманчы акындар “жарык дүйнөнүн” кыйра-
шынын белгилери деп көрсөтүшкөн. Уруулук, 
патриархалдык түзүлүштү алар коомдук алтын 
доор деп эсептешкен, анын кыйроого учура-
шын улуу кайгынын заманы деп аташкан. Ушу-
ну менен бирге мындай акындар жергиликтүү 
эзүүчүлөргө жана россиялык колонизаторлорго 
кастык менен мамиле кылган эмес, тескери-
синче мыкты иштердин үлгүлөрүн, өндүрүштү 
уюштуруунун прогрессивдүү экономикалык 
түрүн көрсөтүп, элге аларды тараткан, орун 

которуп көчүп келген  орустардын катмарына 
жактыруу менен акыйкат мамиле жасашкан. 

Октябрь революциясына чейинки мезги-
лге чейин “заманчы” акындар прогрессивдүү 
мындай ойлорду көтөрүп келсе, революциядан 
кийинки демократиялык идеяларды, социалдык 
кыймылдарды “демократ акындар” козгой баш-
ташты. Алар социализмдин мыкты идеяларын, 
жарандардын укуктары менен эркиндиктерин 
коргоо керектигин, эмгекке болгон теңдикти, 
гендердик теңдикти, агартуу идеяларын, сөз 
эркиндигин, жашоого, жерге болгон укуктарды 
козгоп, курч маселелерди көтөрүп чыгышты.

Демократ акындар Токтогул Сатылганов, 
Тоголок Молдо, Барпы Алыкулов, Жеңижок 
ач көздүктү, эки жүздүүлүктү, мусулман дин 
өкүлдөрүнүн бузукулуктарын катуу сынга 
алып, жакырчылык абалда жашоонун түпкү 
себептерин көрө билүүгө жолтоо болгон дин-
дик фанатизмден бошонуу керектигин калкка 
түшүндүрүштү. А.Чукубаев белгилегендей:  
“Кыргызстандын ар кайсы шаарларында бай 
көпөстөр менен манаптар уюштуруп ачкан 
“Усуль-и-жадиддик” мектептер жана мусул-
мандык ырайымдуулук коомдору аркылуу 
диндик жана улуттук идеялар көчмөн кыргыз 
элинин чөйрөсүнө таркаган”. 

Ушул идеалдарды акындар дайыма калың 
эл катышкан аш-тойлордо, майрамдарда 
өздөрүнө гана тиешелүү өзгөчөлүктөр менен 
ырдап, айтып беришкен. Карапайым эл ка-
туу жакырчылыкта эптеп күн көрүп, жашап 
жатканда  бай-манаптардын аларды эспөөсүн 
демократ акындар каалашкан, ал эми падыша-
лык Россия элдин кайра жаралышы үчүн эч 
кандай аракеттерди жасаган эмес. Жергиликтүү 
башкаруучулар элдин үнүнө айланган мындай 
акындарды төкмө ырлары менен элди коз-
гобоого чакырган, жакшы социалдык үлүш 
берүү менен аларды өздөрүнө тартып алууга 
аракеттенген. 

Кыргыз поэзиясындагы демократиялык 
багыттагы жаркын таланттардын бири, акын 
жана композитор Токтогул Сатылганов болуп 
саналат. Ал өзүнүн курч ырлары менен элди эс-
кен байларга болгон жек көрүүсүн, социалдык 
теңсиздикке болгон кыжырлануусун айткан. 
Токтогул жөнөкөй адмдардын эмгеги, турмушу, 
алардын акыйкаттуулугу, эрдиги жөнүндө ыр-

даган. Эл түзгөн баардык нерселердин соолбос 
булагы эмгек деп ал эсептеген. Эркиндикти 
сүйгөн акын манаптардын зомбулугуна жана 
жырткычтыгына чечкиндүү түрдө каршы 
чыккан, мусулман дининин өкүлдөрүнүн эки 
жүздүүлүгүн, текебердигин, ачкөздүгүн жек 
көрүү менен өтө курч сындаган. Мунун айы-
нан ал Сибирге сүргүнгө айдалган. Ал жактан 
кайтып келгенден кийин Токтогул орустун па-
дышасы Николай 2-ни “зулум падыша” – деп 
атаган, анткени анын келбетинен кыргыз менен 
казактын жардыларынын эле эмес, орустардын 
дыйкандары менен жумушчуларынын да душ-
маны экендигин көргөн.

Кыргыздын демократиялык жаңы поэ-
зиясынын жаралышынын атасы Токтогул 
атактуу төкмө акындарды, ырчыларды, му-
зыканттарды тарбиялап өстүргөн. Тоголок 
Молдо, Барпы Алыкулов, Калык Акиев 
жана башкалар анын ишин татыктуу улан-
ткан окуучулары болгон. 

Демократиялык багыттагы кыргыз поэзи-
ясынын өнүгүшүнө Тоголок Молдо деген ат 
менен таанымал болгон акын Байымбет Абды-
рахманов чоң салымды кошкон. Ал күнөөсүз 
элди талап-тоногон, жакырданткан, аларга 
каршы күч колдонгон манаптардын, байлар-
дын жана динчил молдолордун эзүүчүлүк жо-
сунсуз жоруктарынын бетин чечкиндүү ачып 
көрсөткөн. 

Жыйынтыкты чыгарып жатып, падыша-
нын колониалдык-улуттук саясатына, эзүүнүн 
күчөшүнө, күч жеткис ар түрдүү салыктар ме-
нен төлөм-жыйымдардын көбөйүшүнө карата 

болгон калайык-калктын нааразылыгынын туу 
чокуга жетишинен улам улуттук-боштондук 
күрөш чыккандыгын белгилей кетүү керек. 
Анын жыйынтыгынын жемишсиз болуп кал-
гандыгына карабастан бул көтөрүлүш улуттук 
аң сезимдин ойгонушуна, боштондук үчүн 
күрөшүүчү күчтөрдүн калыптанышына өтө ку-
баттуу түрткү болуп калды.  Россиянын өнүгүп 
бараткан экономикасынын жана маданиятынын 
чөйрөсүнө, кыргыз менен орус элдеринин ка-
рым-катнаштарына Кыргызстанды таратуунун 
олуттуу натыйжасы кыргыз элинин коомдук 
ойлорунун түзүлүшү, анын чөйрөсүндө ар 
кандай коомдук социалдык топтордун пози-
цияларын чагылдырган идеялык агымдардын 
жаралышы болуп саналат. 

